
ABSTRAK 

Kompetensi kerjaya merupakan isu yang kurang diberi perhatian di Malaysia. 
Mempunyai kemahiran teknikal tidak cukup untuk melengkapkan diri dalam pasaran 
kerja. Industri memerlukan sumber tenaga kerja yang mempunyai kompetensi kerjaya 
yang dapat memenuhi kehendak industri. Kompetensi kerjaya dilihat dapat 
mengurangkan jurang ketidaksepadanan dan pengganguran dan mengharap institusi 
pengajian tinggi mempersiapkan pelajar dengan kompetensi kerjaya yang sepadan. 
Kajian ini membangun dan mengesahkan model peramal hubungan antara persekitaran 
pembelajaran dan kompetensi kerjaya pelajar Teknologi Maklumat dan 
Komunikasi(TMK) di politeknik. Kajian ini mengaplikasikan rekabentuk kajian 
korelasi. Sampel kajian sebenar terdiri daripada 308 orang pelajar kursus Teknologi 
Maklumat dan Komunikasi di lima buah politeknik. Soal selidik yang digunakan 
diadaptasi daripada Course Experience Questionnaire (CEQ) dan Carer Competencies 
Questionnaire (CCQ).  Empat dimensi persekitaran pembelajaran dan tiga dimensi 
kompetensi kerjaya dikenal pasti daripada analisis faktor penerokaan (EFA). Dengan 
menggunakan pendekatan Model Persamaan Berstrukur (SEM) melalui analisis 
pengesahan faktor (CFA), konstruk persekitaran pembelajaran dan kompetensi kerjaya 
disahkan, mencapai nilai indeks kesepadanan model, bersifat unidimensi dan sepadan 
dengan data. Dapatan kajian menunjukkan terdapat hubungan yang positif (β = 0.77, 
C.R = 4.567, p < 0.001), R2= .59 dan pengaruh yang positif (β = 0.81, C.R = 13.989, 
p < 0.001) antara persekitaran pembelajaran dan kompetensi kerjaya. Dapatan kajian 
juga menunjukkan jantina dan kursus memoderatkan hubungan antara persekitaran 
pembelajaran dan kompetensi kerjaya. Sumbangan utama kajian ini ialah pelajar dapat 
menjadikan model ini sebagai panduan dalam menerapkan elemen kompetensi kerjaya 
dalam persekitaran pembelajaran. Elemen kompetensi kerjaya ini boleh dijadikan 
sebagai indikator dalam menentukan tahap kompetensi kerjaya pelajar. Pelajar dapat 
membuat penilaian kendiri dan membuat refleksi terhadap kompetensi kerjaya 
mereka. Selain itu, ia pelajar membantu pelajar dalam menetapkan hala tuju kerjaya 
dan membantu membuat pilihan kerjaya yang tepat berdasarkan kompetensi kerjaya 
yang mereka miliki. 

ABSTRACT 

Career competencies is an issue that needs more attention in Malaysia. More than 
having technical skills is required to compete in the job market. The industry needs 
labour resources with career competencies that can meet the industry's demand. Career 
competencies is seen to reduce the mismatch and unemployment gap, and hoped that 
higher education institutions prepare students with the relevant career competencies. 
This study, aimed to develop and validate the predictor model to show how ICT 
students at polytechnics' learning environment and career competencies relate to one 
another. This study applied a correlational design. The real study sample consisted of 
308 diploma students of Information and Communication Technology from five 
polytechnics. The questionnaire was adapted from the Course Experience 
Questionnaire (CEQ) and Carer Competencies Questionnaire (CCQ). Four elements 
of the learning environment and three elements of career competencies were identified 
using exploratory factor analysis (EFA). Using the Structural Equation 
Modeling (SEM) approach through the confirmatory factor analysis (CFA), the 
learning environment and career competencies constructs are confirmed, fit the indices 
model, were unidimensional, and matched the data. The findings of the study show 
that there is a positive relationship (β = 0.77, C.R = 4.567, p < 0.001), R2= .59 and a 
positive influence (β = 0.81, C.R = 13.989, p < 0.001) between the learning 
environment and career competencies. The study's findings also show that gender and 
course moderates the relationship between the learning environment and career 
competencies. The study's main contribution is that students can use this model as a 
guide for applying elements of career competencies in the learning environment. This 
part of career competencies can be used to determine how career-ready a student is. 
Students can self-assess and reflect on their career competencies. In addition, it helps 
students set their career direction and make the right career choice based on their career 
competencies. 

BAB 1  
 

 

PENGENALAN 

1.1 Pendahuluan 

Pembangunan modal insan pada masa kini memerlukan individu yang 

berpengetahuan, berkemahiran dan mempunyai nilai ke arah pembangunan negara 

yang mampan. Kepesatan dalam bidang Teknologi Maklumat dan Komunikasi (TMK) 

juga telah menuntut pelbagai pengetahuan dan kemahiran terutamanya kemahiran 

teknikal dan kompetensi kerjaya dalam bidang-bidang seperti keselamatan siber, 

perkomputeran awan, teknologi rangkaian, dan data raya. Kompetensi kerjaya adalah 

kemahiran, pengetahuan dan nilai yang diperlukan dalam sesuatu bidang kerjaya. 

Kompetensi kerjaya ini amat diperlukan sebagai persiapan bakal graduan sebelum 

memasuki dunia perkerjaan sebenar. Pelajar perlu mempersiapkan diri dengan 

kompetensi kerjaya supaya dapat membantu mereka membuat pilihan kerjaya yang 

terjamin dan bersesuaian dengan kemahiran dan kelayakan mereka. Disebabkan ini, 

persekitaran pembelajaran di institusi pengajian tinggi perlu diterapkan dengan 

elemen-elemen kompetensi kerjaya seperti kompetensi tingkahlaku, kompetensi 

reflektif dan kompetensi komunikasi. Penerapan kompetensi kerjaya ini merupakan 

pembelajaran pembangunan kerjaya kepada pelajar. Ia perlu dimulai semasa masih 

dalam peringkat pengajian lagi bagi membolehkan pelajar menentukan tahap potensi 

diri mereka dalam bidang kerjaya yang ingin mereka ceburi. 

Dengan kepesatan teknologi dan transformasi ekonomi, sebanyak 1.5 juta 

peluang pekerjaan merangkumi pelbagai sektor dijangka telah diwujudkan melalui 

Rancangan Malaysia Kesebelas (RMK-11) dengan sebanyak 60 peratus daripada 

peluang pekerjaan tersebut memerlukan kemahiran teknikal dan vokasional (Unit 

Perancang Ekonomi, 2015b). Oleh itu, bagi menyokong kepesatan teknologi ini, 

negara memerlukan tenaga kerja yang berpengetahuan luas, berpengalaman dan 

berkompetensi dalam kerjaya yang diceburi. Malah, keperluan tenaga kerja dalam 

bidang TMK juga menjadi semakin kritikal apabila Revolusi Industri 4.0 (IR 4.0) 

mengambil tempat dalam industri negara (PIKOM, 2017). Selain itu, IR 4.0 turut 

merubah gaya hidup masyarakat pada abad ke-21 dan membawa perubahan lanskap 

ekonomi yang lebih tertumpu kepada penggunaan teknologi maklumat dalam 

kehidupan seharian dan pekerjaan. Ini menyebabkan penawaran teknologi begitu 

tinggi sehingga memerlukan pekerja berkemahiran bagi menampung perubahan 

teknologi. Laporan oleh PIKOM (2017) menunjukkan tenaga kerja TMK diperlukan 

bagi memenuhi keperluan industri yang memerlukan graduan yang berkompetensi dan 

mempunyai bakat yang sepadan dalam pelbagai bidang dalam industri TMK.  

Kini, revolusi internet dan teknologi maklumat terutama dalam lima bidang 

yang utama iaitu e-dagang, aplikasi mobil, internet of things (IoT), forensik data dan 

data raya  serta perkomputeran awan (Setor & Joseph, 2016) bukan sahaja memerlukan 

kemahiran teknikal TMK tetapi perlu dilengkapi dengan pengetahuan dan mempunyai 

pengalaman dalam skop yang lebih luas dalam bidang TMK (PIKOM, 2015). 

Kemunculan peluang pekerjaan baru dan peningkatan permintaan pekerjaan 

menunjukkan pasaran tenaga kerja dalam industri teknologi maklumat mempunyai 

banyak persaingan dan semakin kompleks pada masa kini. Ini turut menyebabkan 

dunia pekerjaan menjadi semakin tidak dapat dijangkakan. Oleh itu, graduan TMK 

harus bersaing berbekalkan dengan kompetensi yang ada pada mereka bagi 

menempatkan diri dalam industri.  

Industri teknologi maklumat kini amat memerlukan tenaga kerja mahir yang 

mampu mengisi kekosongan kerja dalam industri ini. Jesteru itu, untuk memastikan 

graduan yang bakal memasuki pasaran kerja ini mempunyai kompetensi kerjaya, 

institusi pendidikan seperti politeknik bertanggungjawab dalam membekalkan pelajar 

dengan pengetahuan, kemahiran dan nilai yang bertepatan dengan keperluan industri 

(Jun, 2016; Loo et.al, 2017). Ini kerana politeknik merupakan antara pengeluar tenaga 

kerja kepada industri selain Universiti Awam (UA), Universiti Swasta, dan Kolej 

Komuniti.  

Maka, bagi memenuhi keperluan industri, persekitaran pembelajaran yang 

berkesan dan memberi penekanan terhadap kompetensi kerjaya sebelum memasuki 

dunia pekerjaan sebenar amatlah perlu bagi menghasilkan hasil pembelajaran yang 

berkesan dan berkualiti. Persekitaran pembelajaran adalah persekitaran yang 

menyediakan peluang kepada pelajar untuk memperolehi dan mempertingkatkan 

kompetensi kerjaya mereka. Ini meliputi di sekolah, institusi pengajian tinggi dan 

pusat latihan. 

Bermula pada tahun 1930-an, konsep persekitaran pembelajaran telah bermula 

apabila pakar psikologi Amerika Syarikat iaitu Lewin dan Murray membuat kajian 

terhadap persekitaran pembelajaran ke atas tingkah laku manusia (Mokhtar, Rahman, 

& Hussain, 2012). Plackle et.al, (2014) pula menyatakan persekitaran pembelajaran 

adalah dimana proses pembelajaran dan pengajaran itu berlaku, merangkumi konteks 

sosial, psikologi, dan pedagogi yang memberi kesan kepada pencapaian pelajar. Lewin 

(2015) turut menyokong bahawa persekitaran pembelajaran dan individu 

mempengaruhi tingkah laku manusia. Ini kerana, persekitaran pembelajaran 

memainkan peranan penting dalam menghasilkan produktiviti pelajar (Chen, Fan & 

Jury, 2017). Persekitaran pembelajaran yang berkesan dan mampu mencapai objektif 

akan dapat menghasilkan hasil pembelajaran yang dikehendaki. Dalam erti kata lain, 

persekitaran pembelajaran dapat meningkatkan hasil pembelajaran dan membantu 

pelajar dalam pembangunan kerjaya semasa di institusi pengajian tinggi (McKenzie, 

Coldwell-Neilson, & Palmer, 2017). Maka tidak hairanlah, kualiti pendidikan juga 

bergantung kepada persekitaran pembelajaran (Akareem & Hossain, 2016).  

Terdapat beberapa faktor dalam menentukan keberkesanan persekitaran 

pembelajaran. Lizzio, Wilson, dan Simons (2002) menyatakan faktor-faktor tersebut 

terdiri dari sumber pembelajaran, kualiti pengajaran yang baik, objektif pembelajaran 

yang jelas, beban tugasan, komuniti pembelajaran dan penilaian. Tenaga pengajar dan 

pelajar merupakan individu utama dalam mewujudkan persekitaran pembelajaran 

yang berkesan. Proses pengajaran dan pembelajaran merupakan nadi dalam dunia 

pendidikan ke arah membangunkan modal insan yang berpengetahuan dan 

berkemahiran bertepatan dengan kehendak pasaran semasa dan keperluan teknologi 

(Lobo, 2016).  

Kehendak pasaran semasa adalah mempunyai pekerja yang berkemahiran 

dalam bidang yang diceburi yakni pekerja yang mempunyai kompetensi dalam kerjaya 

mereka (Kementerian Kewangan Malaysia, 2017b; Ramakrishnan & Yasin, 2015). 

Maclean, Jagannathan dan Sarvi (2013) turut menegaskan bahawa mempunyai 

kompetensi dalam kerjaya yang diceburi mampu mengatasi masalah ketidaksepadanan 

kemahiran dan kekurangan tenaga kerja mahir dalam industri terutamanya dalam 

industri TMK seterusnya dapat mengurangkan kadar penggangguran dalam kalangan 

graduan di Malaysia. Pekerja bukan hanya berpengetahuan dalam sesuatu bidang 

tetapi perlu mahir dalam membuat atau melakukan sesuatu yang teknikal dalam bidang 

tersebut.  

Dengan kata lain, kompetensi kerjaya adalah apa yang seorang pelajar perlu 

tahu dan boleh lakukan dalam perkerjaan mereka, manakala persekitaran pembelajaran 

adalah tempat untuk pelajar memperolehi kompetensi kerjaya mereka. Oleh itu, bagi 

memberi pendedahan dan melihat pencapaian pelajar dalam kompetensi kerjaya, 

elemen-elemen kompetensi kerjaya perlu diterapkan dalam persekitaran pembelajaran. 

Penerapan ini bagi membantu mewujudkan persekitaran pembelajaran yang berkesan 

ke arah melahirkan pelajar yang berkompetensi mengikut bidang yang diceburi. Ini 

antara lain juga sebagai salah satu penerapan pembelajaran pembangunan kerjaya 

dalam kurikulum disamping membantu sektor pendidikan dalam memenuhi kehendak 

pasaran kerja industri (Suhaimi et.al, 2012; Razak et.al, 2014; Zakariya, 2017).  

1.2 Latar Belakang Masalah 

Diperingkat temuduga kerja, graduan ditanya oleh bakal majikan tentang kompetensi 

kerjaya mereka. Majikan ingin melihat samada calon pekerja mempunyai kompetensi 

kerjaya atau tidak dalam bidang yang mereka ingin bekerja. Elemen kompetensi 

komunikasi antara elemen yang amat dititikberatkan oleh majikan ketika proses 

pengambilan pekerja selain daripada kompetensi reflektif dan kompetensi tingkahlaku 

(Kementerian Kewangan Malaysia, 2019). Laporan oleh Talentbank (2020) turut 

mendapati bahawa sebanyak 91.9 peratus majikan memilih sikap yang baik 

berbanding dengan keputusan akademik, manakala hanya 8.09 peratus menekankan 

keputusan akademik semasa proses pengambilan pekerja. Apabila graduan tidak dapat 

memenuhi kompetensi kerjaya yang diinginkan oleh majikan, maka kekosongan 

jawatan yang ditawarkan tidak dapat dipenuhi. Hingga ke hari ini, isu kompetensi 

graduan masih berlarutan di Malaysia (Kementerian Hal Ehwal Ekonomi, 2019; 

Ma’dan et al., 2020; Saleh & Rosli, 2019). Ini menyebabkan industri berdepan dengan 

cabaran kekurangan pekerja mahir, pengganguran dan ketidaksepadanan dalam tenaga 

kerja sama ada dari segi kemahiran mahupun kelayakan (Kementerian Pengajian 

Tinggi, 2022; Unit Perancang Ekonomi, 2018).  

Dalam laporan Tinjauan Ekonomi Malaysia (2021), menunjukkan jumlah 

tenaga kerja mahir Malaysia berada pada 27.2 peratus iaitu lebih rendah berbanding 

negara seperti Singapura (56.9 peratus) dan Korea (39.5 peratus). Kekurangan tenaga 

kerja yang berkompetensi menjadi halangan utama dalam meningkatkan produktiviti 

tenaga kerja mahir, separa mahir dan berkemahiran rendah. Ini kerana kompetensi 

kerjaya yang tinggi dalam kalangan pekerja akan meningkatkan produktiviti pekerja. 

Produktiviti kerja yang meningkat mampu memberi kesan kepada tahap ekonomi 

pekerja, majikan, industri dan seterusnya membantu peningkatan ekonomi negara. 

Majikan dalam industri teknologi maklumat menjelaskan bakal pekerja yang telah 

dilengkapi dengan pelbagai kompetensi dari segi pengetahuan, teknikal dan 

interpersonal, akan menjadi pekerja yang produktif dan mampu memberi sumbangan 

keberhasilan kepada majikan (Aasheim & Williams, 2009). Bagi majikan, mengambil 

pekerja yang berkompetensi memberi keuntungan kepada mereka. Oleh itu, betapa 

pentingnya pelajar yang akan mengalami transisi dari dunia pendidikan ke dunia 

pekerjaan dilengkapi dengan kompetensi kerjaya. Maka untuk membina kompetensi 

kerjaya pelajar seawal mungkin, pelajar harus belajar dalam persekitaran pembelajaran 

yang mampu melahirkan pelajar yang berkompetensi dalam kerjaya yang akan 

diceburi.  

Dalam Revolusi Industri 4.0, bidang perkomputeran dan teknologi maklumat 

adalah penggerak utama dalam pertumbuhan ekonomi dan akan berterusan pada masa 

hadapan. Akan tetapi, pekerja mahir dalam bidang ini masih kurang dan bakat serta 

kompetensi pelajar yang dibekalkan oleh institusi pengajian tinggi termasuklah 

politeknik tidak selari dengan keperluan industri seperti mana yang dinyatakan oleh 

(Jun, 2016; PIKOM, 2017) dan jika ini berterusan pada masa hadapan di samping 

institusi pengajian tinggi tidak dapat melahirkan graduan yang kompeten dalam bidang 

TMK, maka akan berlakunya lambakan graduan yang tidak bekerja dan kekurangan 

tenaga kerja mahir menjadi semakin parah (Aničić & Arbanas, 2015). Perbadanan 

Produktiviti Malaysia (2017) turut menyokong bahawa permintaan terhadap 

kemahiran khusus dalam bidang perkomputeran dan teknologi maklumat amatlah 

kritikal.  

Untuk mengatasi masalah ini, graduan perlu mempunyai kompetensi dalam 

kerjaya sama ada dalam aspek pengetahuan, kemahiran teknikal, interpersonal dan 

pengurusan serta penyelesaian masalah (Gama et., 2016). Hasil kajian Talentbank 

(2020) dalam kalangan majikan turut mendapati sepuluh kemahiran yang kritikal yang 

perlu ada dan perlu ditekankan kepada pelajar dalam persekitaran pembelajaran 

mereka. Sepuluh kemahiran tersebut adalah komunikasi, fleksibiliti atau 

